
[0507]     IENLÛD, TWA LÛDEN, TWALÛDEN;  
OANRIN TA IN FONETYSKE STUDZJE 

 
Hwa't him der ta set om in fonetyske identifikaesje to jaen fan in biskate tael 
komt al moai gau yn 'e swierrichheden. Men kin fansels fan bitinken wêze dat in 
fonetyske transkripsje werjaen kin hoe't dy tael sprutsen wurdt troch to sizzen: a 
is aa as yn it hollânsk taal. Mar dêr is men der net mei. Dêrnêst sprekt it hast 
fansels dat de lûdforbiningen yn de tael dy't men biskriuwe wol, bisjoen wurde 
moatte. De clusters yn it frysk bygelyks binne net allegearre deselden as yn it 
hollânsk, en foarsafier't wol deselde clusters yn beide talen to finen binne, 
hawwe se net perfoarst deselde frekwinsje. Dat jowt it eigene fan in tael oan, 
hwat noch mear jildt foar dy lûden yn it frysk dy't yn it hollânsk net foarkomme. 
Mar ek as men biskate lûden yn mear as ien tael mient oanwize to kinnen, dan 
hoege dy noch net gelyk to wêzen, al liket it soms wol sa. Foar in part sit de 
mislieding yn it alfabetyske karakter fan ús wize fan biskôgjen. Wy kinne hjir 
bg. wize op it stimynsetmomint (SYM, yn 'e literatuer bikend as VOT, voice 
onset time) yn 'e bylûden. Fierders kin de tiidlykmjittigens fan de fysiologyske 
funksjes by de artikulaesje yn biskate talen oars lizze as yn oare. 

It docht bliken dat fonetysk biskriuwen fan in tael dan bisûndere wearde 
hat, as dat forlykjenderwize bart. Hjir sille wy ús biheine ta in biskôging fan 
twalûden yn forliking mei ienlûden. In omskriuwing fan hwat in twalûd is soe 
men op fonologyske wize jaen kinne. Oars, mear fonetysk, soe men sizze kinne 
dat it twa ienlûden binne dy't oanslutend op inoar folgje yn in wurdlid. Yn it 
hollânsk hawwe wy dan trije twalûden: ei, ui en au. It docht bliken dat dy 
twalûden karakterisearre binne troch de rêdde oergong fan it earste part nei it 
twadde part, alteast sa liket it yn it oscillogram (KAISER, 1943). It bitinken wie 
dat in twalûd bistie út in stadige oergong fan in biskaet fokalysk bigjin nei in 
fokalysk ein. Mei de hjoeddeiske technyk, dy't it mooglik makket om de stikjes 
fan in wurd efterinoar, sa't se oan inoar folgje, hearre to litten, wurdt it dúdlik 
dat ek foar 't ear de oergong fan it earste diel nei it lêste diel tige fluch giet 
(MOL, 1969). Dêrmei is net sein dat de artikulaesje ek in flugge foroaring to 
sjen jowt. Troch birekkeningen kin biwiisd wurde dat dy net nedich is 
(KAPPNER, 1977). Der bistiet yn gâns gefallen in tsjinspraek tusken de 
rêddens fan 'e artikulaesje en de foroaring fan it lûd. In twalûd bistiet troch dy 
foroaring. Nou is dat yn de spraek net sa bisûnder mei't der gâns lûden binne 
dy't net oars bisteane as troch hyltyd to foroarjen. Tink mar oan t, d, k foar in 
ien- of twalûd. It sprekken sels is boud op foroaring. By de lûden binne in 
stikmannich dy't men mei bliuwende artikulaesje oanhâlde kin, mei oare kin dat 
net. MEINSMA (1974) hat der op wiisd dat it forstannich wêze kin en hâld dy 
út inoar en neam dy't men oanhâlde kin statysk en de oare dynamysk. 

Hy hâldt út dat mei dy bigripen in formalisaesje fan 'e sprektaelbiskriuwing 
mooglik is. Twalûden binne dêrby statysk-dynamyske ienheden. 
   Binne nou de fryske twalûden twa lûden? Om hwat bigryp to krijen fan 'e 
fryske twalûden; wurde yn dizze koarte stúdzje in tal twalûden bisjoen dy't 
útgeane op �. De sintralisearjende twalûden (dy op � steane yn it frysk sa faei 
net as de slutende twalûden yn it hollânsk, mei't de lange ienlûden dêr faeks 
twalûdich wurde). De twalûden op � yn de sprake fan party Friezen steane 
wierskynlik tichter by lange ienlûden as de slutende twalûden. It liket der op dat 
yn 'e artikulaesje it plak fan 'e tonge ynienen loslitten wurdt en dat dy op in 
neutrael plak bilânnet. It lûd sakket sa't it liket ynienen yn inoar. LIBERMAN 
(1977) skriuwt yn in bisprek fan in boek fan Pétersson dat de twalûden yn de 
germaenske talen hearre ta it ûndúdlikste part fan har fonology. Dat bliuwt wier 
as men ynsté fan fonology lêst: fonetyk. 

In part fan de twalûden yn it frysk en it hollânsk binne gelyk. Oaren fine 
wy allinnich yn it frysk. Men hoecht perfoarst net mear to folstean mei harkjen 
allinne en mei sjen nei oscillogrammen of spektrogrammen om to witten hwat it 
forskil is. Dêrnêst is it ek nijsgjirrich to witten oft wy by fryske twalûden 
gelikenze forskynsels fine as by de hollânske ei, ui en au. 

Yn dizze earste stúdzje sille wy bisykje om in oanrin to jaen ta in 
yngeand ûndersyk fan de fryske twalûden as foarbyld fan hoe't hjoeddeiske 
mooglikheden fan fonetysk ûndersyk tapast wurde kinne. De metoaden dy't hjir 
brûkt wurde kinne, sille tonei - in bigjin is der al mei makke - ek op oare stikken 
fan de fonetyk fan it frysk tapast wurde. 
Foar in part binne hjir opnamen brûkt dy't ien fan 'e skriuwers yn Fryslân 
sammelje koe troch in subsydzje fan ZWO. 
 
Ien fan de wichtichste taken fan de fonetyk is it jaen fan de bêst mooglike 
biskriuwing fan 'e lûden dy't by it praten produsearre wurde. Dêrby wurdt 
ûnderskie makke tusken de artikulatoaryske fonetyk, dy't by de lûden de 
biwegingen fan de sprekorganen oanjowt en de akûstyske fonetyk, dy't de 
eigenskippen fan it lûd opmjit mei in wurktúch dat fêstleit hoe't de lucht trillet. 
Tusken beide soarten fonetyk kin in forbân lein wurde: sa is it mooglik om út 
akûstyske mjittingen ien en oar op to meitsjen oer de foarm fan it oansetstik (de 
swolge en de mûle) by de produksje fan it opmetten spraeklûd. De 
luchttrillingen kinne werjown wurde op in ossillogram, lykas op figuer 1 to sjen 
is. Yn dy figuer sjogge wy foar it twalûd [i�] in perioadysk synjael dat lofts 
boppe bigjint en yn 't forrin fan 'e tiid fan foarm foroaret. 
 
Eltse perioade komt oerien mei it ien kear iepen en ticht gean fan 'e stimbannen, 
wylst de foroaring to krijen hat 



US WURK XXVII (1978), p. 83

 



US WURK XXVII (1978), p. 84

mei hoe't it basislûd, dat tusken de stimbannen ûntstiet, omfoarme wurdt ta it 
lûd dat út 'e mûle komt. 

It eigen lûd fan mûle en swolge wurdt meastentiids biskreaun yn 
formanten en foroaringen dêrfan yn de tiid. Formanten binne de frekwinsjes dy't 
de fokalen karakterisearje. Se kinne oanjown wurde, sa’t hjir ek bart, as 
formantetoppen yn it lûdspektrum. It plak fan dy formanten kin mei in 
spektraelanalyse foun wurde; by in fêst ienlûd heart in biskate foarm fan it 
oansetstik en dêrby in fêst formantepatroan. Ienlûden wurde sadwaende 
karakterisearre troch in formantepatroan dat yn it tiidsforrin net tige foroaret, 
wylst men by twalûden klear in oergong sjocht fan it iene formantepatroan yn it 
oare. De earste fjouwer formanten lizze tusken 0 en 4000 Hz, foar [a] binne de 
earste twa likernôch gelyk oan F1 = 800 Hz en F2 = 1200 Hz, wylst wy foar [i] 
F1 = 300 Hz en F2 = 2200 Hz fine. It docht bliken dat F1 en F2 in goede 
karakterisearring foar it lûd jaen kinne. 

Yn 'e fonetyk wurdt ûnder oaren foar it opmjitten fan dy formanten de 
sonagraef brûkt. Dat is in wurktúch, dat op "analoge" wize (yn tsjinstelling mei 
"digitale" wize = mei in computer) it forrin fan it spektrum fan 2,4 sec. spraek 
op in sonagram (stimprint of voice print) werjowt (FANT; 1974). By it fonetysk 
ûndersyk hat de sonagraef in wichtige rol spile, mar yn de lêste jierren krije wy 
nije mooglikheden ta ús foldwaen mei computers dy't sekuerdere analyses jowe 
en sadwaende dus mear fortuten dogge. De "digitale" wurkwize freget dat it 
spraeksynjael op in gaedlike manier rémakke wurdt foar computerbiwurking. 
Op it Fonetysk Ynstitút to Grins is in computer ynskeakele by dy foarm fan 
fonetysk ûndersyk. De technyske biskriuwing dêrfan kin foun wurde yn oare 
literatuer (DE GRAAF, 1976). Risseltaten fan datsoarte wurk binne spektra, 
patroanen fan formanten en oare akûstyske lûdeigenskippen yn 'e foarm fan 
figueren of listen mei getallen út 'e oan 'e computer forboune printer. In 
foarbyld fan sa'n spektrum wurdt werjown yn figuer 2. 

Yn figuer 2 sjogge wy hoe't it spektrum foroaret as wy in analyse meitsje 
fan in koart stik út it earste part fan it twalûd [i�] en it risseltaet forlykje mei dat 
fan it lêste part. It docht kleare bliken hoe't de foroaring yn lûdkleur strykt mei 
de foroaring yn it spektrum, dy't wer foroarsake wurdt troch de oare wearden 
fan 'e formantefrekwinsjes. Hoewol't de wearden fan F1 en F2 ôf to lêzen binne 
út dy figueren (op it earste printsje sjogge wy bygelyks F1 by 300 Hz en F2 
tichte by 2200 Hz), is dizze metoade net sa sekuer foar it fêstlizzen fan dy 
frekwinsjes. 

Foar it sekuerder birekkenjen fan ’e formantefrekwinsjes brûke wy de 
metoade fan lineaire prediksje ("linear prediction"), dy't yn it tsjintwurdich 
fonetysk ûndersyk tige fortuten docht. Wy kinne foar in spraeklûd koarte, 
opienfolgjende stikjes biwurkje mei de computer en sadwaende de wearden fan 
de formantefrekwinsjes yn elk 

stikje ôfliede. Dy wearden kinne dan werjown wurde as in funksje fan 'e tiid, 
hwerby't lingte en kleurforoaring fan it spraeklûd klear ta utering komme. Yn 
fig. 3a-c wurde sokke printsjes werjown foar it koarte ienlûd [i] út wyt, it lange 
ienlûd [i:] út wiid en it twalûd [i�] út wiet. Wy sjogge dêrby dúdlik dat F1 en F2 

foar [i] en [i:] suver op itselde plak lizzen bliuwe, wylst foar [i�] it lûd bistiet út 
trije parten: in earste stik mei de formanten F1 en F2 op 'e selde hichte as by [i], 
in twadde oergongsstik en it trêdde stik mei formantewearden tichte by it ienlûd 
[�]. 
 
It oergongsstik blykt ridlik koart to wêzen (likernôch 60 msek) en fan it measte 
bilang by it typearjen fan it twalûd. Ek foar de oare sintralisearjende twalûden is 
dat sa, docht bliken. Yn de op s. 88 steande Tabel jowe wy de wearden yn Hertz 
fan de formantefrekwinsjes Fl en F2 sa’t dy foar en nei it koarte oergongsstik 
foun wurde kinne: 

Us notaesje strykt hjir mei dy fan Fokkema (COHEN et al., 1972), hwêrby't wy 
fan bitinken binne dat yn dizze twalûden it earste part langer is as it dêrby 
hearrende koarte ienlûd. Dat wurdt bifêstige troch hwat foun wurdt út fierdere 
analyses. Dêrmei is oanjown hoe't in stikmannich akûstyske parameters fan de 
fryske twalûden op [�] forrinne, wylst de artikulaesje sa is dat de tonge oergiet 
nei in neutrael plak. Der is ek in bigjin makke mei it bisjen fan it forrin fan it 
basislûd yn sokke twalûden en mei in ûndersyk fan lykmjittigens yn 'e 
artikulaesje. By ús fierder ûndersyk sille wy dizze en oare forskynsels 
wiidweidiger bistudearje oan 'e lûden fan it fryske lûdsysteem. Dêrby hoopje wy 
dan mear relaesjes fine to kinnen tusken de artikulaesje en de akûstyske 
eigenskippen fan in tal lûden en ek nei to gean hoe't wy by it hearren ûnderskie 
meitsje kinne tusken alle mooglike lûdfoarmen en hwat dy har funksje is yn 'e 
tael. Op dy wize wurdt der ek forbân lein mei de perseptive fonetyk en mei de 
fonology fan it Frysk. 

